
                                                          Инеш.
            Бәхет – ул шатлыҡ, ҡыуаныс, тип аңлайым мин.
          “Бәхет-ул юғары ҡәнәғәтлек тойғоһо, уңыш”- тип аңлатыла С.И.Ожегов һүҙлегендә.
           Донъяла бәхетле булырға теләмәгән кеше юҡтыр. Барыбыҙҙың да иҫән-һау булғыһы, яҡшы уҡып, уңыштарға өлгәшеп, рәхәт  тормошта, ата-әсәһе, туғандары менән бергә, ҡыуаныста  йәшәгеһе килә.
 З.Биишеваның “Бәхет ҡыҙы хаҡында әкиәт” әҫәрен уҡып,    бәхетле булыу серҙәрен өйрәнергә булдым һәм  тикшеренеү эше астым. Төрлө китаптарҙан ғалимдарҙың, яҙыусыларҙың  бәхет тураһында яҙмаларын  өйрәндем.
        Бына яҙыусы Мәрйәм Бураҡаева бәхеткә килеү юлын нисек аңлата: “Кеше донъяға тыуған икән, үҙ мәнфәғәтен хәстәрләп кенә йәшәмәй, ул өс төп бурысын үтәргә тейеш.
1) тәбиғәт алдында – атай-олатайҙарҙан ҡалған тәбиғәт байлығын тағы ла ишәйтеү;
2) кешелек донъяһы алдында – үҙенән һуң тағы ла аҡыллыраҡ, белемлерәк, камилыраҡ нәҫел ҡалдырыу;
3) милләте алдында – быуындан-быуынға, быуаттан-быуатҡа күсә килгән традицияларҙы һаҡлау һәм үҙ балаларыңда дауам итеү.
Ошондай оло маҡсаттар менән йәшәгән кеше ниндәй шарттарҙа булһа ла юғалып ҡалмаҫ һәм бәхетле булыр.
Теманың актуаллеге шунда:  тормош ҡайһылай табан үҙгәрмәһен, кешеләр йәшәү өсөн ниндәй генә йүнәлеш алмаһын, кешелек ҡиммәттәре үҙгәрмәй – ул мәңгелек.
Тикшеренеү эшенең маҡсаты: 
1. Кешелек ҡиммәттәре төшөнсәһенең  мәғәнәһен асыу, уның төрҙәрен өйрәнеү;
2. Зәйнәб Биишеваның әҫәрендә кешелек ҡиммәттәренең сағылышын асыҡлау;
3. Яҙыусының әҫәрҙә бәхетте нимәлә күреүен табыу.

Эштә түбәндәге мәсьәләләр сиселә: 
1. Бәхет төшөнсәһенең мәғәнәһен асыу, уға килеү юлдарын өйрәнеү;
2. Ошоға ҡағылышлы материалдар туплау;
3. Класташтарым менән анкета үткәреү, интервью алыу, уларҙы анализлау.
Тикшеренеү эшенең гипотезаһы: 
Бәхет – ул үҙ мәнфәғәтеңде генә хәстәрләү түгел, ә үҙ милләтең, кешелек тәбиғәт алдындағы бурысыңды аңлауҙа һәм уны үтәүҙә. Тимәк, кешелек ҡиммәттәрен өйрәнмәй тороп, бәхеткә юлды асып булмай.
Тикшеренеү эшенең объекты: Зәйнәб Биишеваның “Бәхет ҡыҙы хаҡында әкиәт” әҫәре.
Тикшеренеү эшенең предметы: әҫәрҙә кешелек ҡиммәттәренең сағылышы.
Тикшеренеү эшенең методтары:
1. сығанаҡтарҙы өйрәнеү, анализлау;
2. уҡыусылар араһында анкета үткәреү, интервью алыу;
3. сағыштырыу.

Практик әһәмиәте: Кеше минең тикшеренеү  эшемде уҡып, бәхеткә килеү юлдарын, серҙәрен аңлаясаҡ.
























                                                       Төп өлөш.
Нимә һуң ул кешелек ҡиммәттәре? Был һорауға яуап эҙләп ихтибарҙы   С.И.Ожегов һүҙлегенә йүнәлтттем. Һүҙлектә: “Кеше тормошта нимәне баһалай, нимәгә ыңғай ҡараш тыуҙыра – шул ҡиммәттәр, улар - кәрәкле, файҙалы, мөһим, ”- тип билдәләнелә. 
Йәмғиәт ҡайһылай ғына үҙгәрмәһен, кешеләр йәшәү өсөн ниндәй генә йүнәлеш алмаһын, иң мөҡәдәс ҡиммәттәр үҙгәрмәҫкә тейеш. Кеше матди байлыҡтың ниндәй генә юғарылығына етмәһен, ниндәй генә бөйөклөк яуламаһын, шатлығыңды уртаҡлашыр яҡын кешең булмауы, күңелеңә ятҡан эш башҡармау, өйөңдә туған телеңдә һөйләшмәү һәм йырламау, ялан аяҡ тәпәй баҫҡан тупрағыңдан ситтә булыу – иң ҙур бәхетһеҙлек. Кеше өсөн иң кәрәкле ҡиммәттәрҙән мәхрүм булыу рухи сиргә килтерә. 
Ғалимдар кешелек ҡиммәтәрен төрлө тармаҡтарға бүлә. 
Улар:
КЕШЕЛЕК ҠИММӘТТӘРЕ

ВАТАН			ҒАИЛӘ 		ЕР 			ХЕҘМӘТ ДУҪЛЫҠ 		      ҺАУЛЫҠ 		ҒИЛЕМ

	№
	Әҫәрҙән өҙөк
	Ҡиммәттәр

	1
	Бала сағығыҙ үтте,
Буйығыҙ үҫеп етте,
 Башлы-күҙле булырға
Инде ваҡыт та етте.  (1;70)

	Һәр буй еткергән егет-ҡыҙ ғаилә ҡороп йәшәргә тейеш

	2
	Аталары:
“Әйҙә, менеп ҡарағыҙ, 
Егетлекте һынағыҙ,
Бәхет ҡыҙы тап булыр,
Тауҙы менә алһағыҙ. (1;71)
	Һәр кемдең бәхете үҙ ҡулында

	3
	Егет ғүмере күп тапҡыр
Тик ҡыл өҫтөндө ҡалды.
Гел алға шыуҙы егет,
Таштан-ташҡа үрелеп,
Тырышлыҡ буш китмәне,
Бына ул етте менеп. (1;75)
	Ниндәй генә ауырлыҡтар осрауға ҡарамаҫтан, егет ата һүҙен тота, ҡушҡанын үтәй

	4
	Ҡан-ерән дә арыны,
Ял итергә ул әҙер.
Ләкин бармы ял егеткә,
Үтмәйенсә маҡсатын,
Данлы йырға күммәйенсә
Ҡылысын, тоғро атын. (1;79)
	Ысын егет маҡсатына ирешмәйенсә тынысланырға тейеш түгел.

	5
	- Яҡшы, - ти бабай, - күргәс,
Үкенмә һин эш уҙғас,
Үҙ өлөшөңә төшкән
Көмөшөң шулай булған. (1;81)
	Һәр кем үҙ яҙмышына  риза булып йәшәргә тейеш

	6
	Атай: - “Эй, улдарым,
Мин һеҙҙе айырамын,
Бүрәнәләр ташыныҡ,
Айырым өйҙәр һалдыҡ, (1;83)
Бөтә булған мал-тыуарҙы 
Тигеҙләп бүлеп ҡуйҙыҡ.
Йәшәй башлағыҙ, улдар,
Үҙегеҙ донъя ҡороп. (1;83)
	Атай кешенең вазифаһы сағыла. Балаларына ҡарата ғәҙел, уларға өй һалыша, мал-мөлкәтте тигеҙләп бүлеп бирә

	7
	- Ошо матурлыҡ бына,
Етмәй ине баҡсала,-
Ти Сәлимә, баш эйеп, 
Хөрмәтләп ҡайнатаға.
Бабай сикһеҙ шатлана,
Һәм әйтә: - Рәхмәт, килен,
Йәм индерҙең баҡсама! (1;93)
	Килен менән ҡайны араһындағы мөнәсәбәт, хөрмәт

	8
	- Һаҡла, - тине балдаҡты,-
Йәнеңдән артыҡ, ҡаты,
Кер төшөрмә, юғалтма,
Ул бөтә халыҡтыҡы. (1;98)
	Халыҡ бәхетен ҡайғыртыу

	9
	- Һау, ғынамы, инәкәй?
Оҙон булһын ғүмеркәй!
- Шул сәләмең булмаһа,
Туҡмар инем, балаҡай! (1;101)
	Сәләмләшеү этикеты

	10
	- Ҡарт булһам да, мин һаман
Ҡурҡаҡтарға бик яман.
Батырҙарға һый-хөрмәт,
Ул минең ҡулдан аман!.. (1;101)
	Батырҙарға хөрмәт

	11
	- Туҡта, улым, ашыҡма, - 
Ти әбей тыныс ҡына, -
Дыуамаллыҡ менән һин
Харап булаһың ғына... (1; 103)
	Ололарҙың кәңәшенә ҡолаҡ һалыу

	12
	- Хуш бул, улым, изге юл,
Дошманға аяуһыҙ бул!
Уны юҡ итмәй тороп,
Йәшәү һәм бәхет юҡ ул! (1; 103)
	Изге юлға фатиха

	13
	- Тоғро дуҫым, Ҡан-ерән,
Батыр һуғыштың, рәхмәт,
Тик яраңдың ҡандарын
Туҡтатырға юҡ һис рәт.
Ярамай, дуҫ, һаума ҡан,
Ул үлем килтерәсәк,
Беҙ юғалһаҡ, был дошман
Мәңге ғүмер һөрәсәк. (1;104)
	Ҡан-ерән менән Кинйәбайҙың тоғро дуҫлығы

	14
	- Әйҙә, - тиҙәр, - был егет,
Китһен һарайға уҙып.
Үтһен, ҡыҫмайыҡ уны,
Ул беҙҙе бер майланы. ( 1;105)
	Яуызлыҡты яҡшылыҡ менән еңеү

	15
	Шул ятыуҙан уянмай,
Өс тәүлек буйы йоҡлай,
Сәлимә баш осонда
Ултыра керпек ҡаҡмай. (1;111)
	Ҡатындың иренә ҡарата хөрмәте 

	16
	Ә Кинйәбай шатланып,
Балдаҡты ҡыҙҙан алып,
Халҡына бирҙе кире
Алынмаҫҡа ҡайтарып. (1; 112)
	Халыҡ бәхетен уйлау



Зәйнәб Биишева үҙенең әҫәрендә төп геройы Кинйәбайҙың үҙ бәхетенә төрлө ауыр һынауҙар аша килеүен күрһәтә. Тимәк, бәхет еңел генә бирелмәй. Бәхет өсөн намыҫ, дөрҫлөк, тырышлыҡ менән көрәшергә кәрәк. Кинйәбайҙы ниндәй эштәре бәхеткә илтә һуң? Иң беренсе, ул ағаларынан айырмалы рәүештә, ата һүҙен тота, уның ҡушҡанын бөтә көсөн һалып үтәй. Икенсенән, ысын егет маҡсатына ирешмәйенсә тынысланырға тейеш түгел, - ти ул, һәм бөтә ауырлыҡтарҙы йырып сығып, бәхет ҡыҙы – Сәлимәне таба, уның тылсым – бәхет балдағын халыҡҡа бирә. 
Атай кешенең дә балаларына дөрөҫ аҡыл биреүе  һыҙыҡ өҫтөнә алына: 
“Үкенмә һин, эш уҙғас,
Үҙ өлөшөңә төшкән
Көмөшөң шулай булғас”. (1;81)
Тимәк, кеше ниндәй генә ауырлыҡтар килһә лә сабырлы булып, яҙмышына риза булырға тейеш. Атай кеше балаларына ҡарата ғәҙел: ул өс балаһына өй һалыша, бөтә мал-мөлкәтте уларға тигеҙләп бүлеп бирә. Кешелек ҡиммәттәренең сағылышы әҫәрҙә бихисап.
 Зәйнәб Биишеваның был әҫәре бик ҙур тәрбиәүи мәғәнәгә эйә тип әйтә алабыҙ.
Тикшеренеүҙең һөҙөмтәһе: Тикшеренеү эше барышында кешелек ҡиммәттәрен төплө өйрәндем, Зәйнәб Биишеваның бәхет төшөнсәһен нимәлә күреүен асыҡланым.

Класташтарымдан һорау-яуап алыу.
  Нимә ул бәхет? ( уларҙың яуаптары ):
      Гөлнәзирә:
· Минең өсөн бәхет-ул кешенең иҫән-һау булыуы, ата-әсәйҙең оҙон ғүмерле булыуы, яныңда туғандарың булыуы, уларҙың иҫәнлек, һаулығы. Мин бәхетле, сөнки мин ауырымайым, һау. Бөтә кешегә һаулыҡ теләйем.
Тимур:
· Минең өсөн бәхет – ул минең атайым, әсәйем. Иҫән-һау булһын минең ғаиләм!
Уралиә:
·  Ғаиләм бәхетле булһа, мин дә бәхетле. Вадим абызыйым, Илсур ҡустым йылмайһа -шул бәхет.
Камил:
·  Ғаиләм менән бергә төрлө байрамдар уҙғарыу, шул бәхет. Бәхет –ул  теләктәрҙең ҡабул булыуы, теләгән бүләгеңде ҡулыңа алыу.
Лилиә:
· Бәхет - ул атай-әсәйҙең, бөтә кешеләрҙең иҫән-һаулығы, уларҙың теләктәре тормошҡа ашыуы.
Йәмилә:
· Минең өсөн бәхет – ул ғаиләм, тәбиғәтебеҙ бер ваҡытта ла бысранмаһын, ул үҙенең матур миҙгелдәре менән беҙҙе ҡыуандырып торһон! Бына шул бәхет!
Илшат:
· Бәхет- ул минең  ғаиләм, һаулыҡ һәм белем.
Илназ:
· Бәхет - ул яратҡан кешеләреңдең яныңда булыуы, теләгән бүләгеңде алыу.
Инсаф:
· Миңә бик күңелле булған ваҡыттар- бәхет,  тип уйлайым.
Фидан:
· Ғаиләм, туғандарым, дуҫтарым ауырымаһа, илебеҙ тыныс булһа-  шул бәхет. 
Лилиә:
· Кеше ҡыуаныста булған ваҡытта, бәхетле була. Мәктәптә яҡшы уҡып, әсәйемде гел ҡыуандырғым килә. Әсәйем ҡыуанһа, мин бәхетле булам.
Ильяс:
· Атай-әсәй ауырымай,  яҡшы йәшәһә -шул бәхет.   Туғандарың, дуҫтарың һине ташламай ярҙам итһә, дуҫтарың һине ҡайғыртһа- шул бәхет.
                  Күреүебеҙсә, класташтарым бәхетте төрлө яҡлап күрә, әммә һәр-береһе иң беренсе ғаилә именлеген теләй. Был дөрөҫ, сөнки  бөтә нәмә ғаиләнән башлана. Ғаилә күрке - ил күрке. Ғаиләһен яратҡан кеше тыуған илен, ерен, тыуған телен дә яратыр тип, өйрәтә беҙҙе уҡытыусыбыҙ. Мин дә шулай тип уйлайым.




                                         Йомғаҡлау.
Зәйнәб Биишеваның “Бәхет ҡыҙы хаҡында әкиәт” әҫәре өҫтөндә ғилми-тикшеренеү эше алып барып, мин кешелек ҡиммәттәрен өйрәндем, уның төрҙәрен барланым, бәхеткә килеү серҙәрен асыҡланым.   Уҡыусылар араһында анкета үткәреп, интервью алып, уларҙың бәхет төшөнсәһен нисек аңлауҙарын белдем. Ф.М.Достоевский “Бәхет – бәхеттә түгел, ә уны яулауҙа” – тигән. Әҫәрҙә төп герой Кинйәбай үҙенең бәхетенә ҡыйыулыҡ, тырышлыҡ, намыҫлыҡ, төрлө һынауҙар аша килә. 
Бәхет еңел генә бирелмәй, уның өсөн көрәшергә , үҙеңдә бик күп яҡшы сифаттар тәрбиәләргә кәрәк, икәнлекте аңланым. “Тәүфиҡ алдан, бәхет арттан” тигән мәҡәл беҙгә шуны аңлата ла икән.
Тимәк, аҡыллы, тәртипле, тәрбиәле кешегә   бәхет һис шикһеҙ эйәрә. Ә тәрбиәле кеше башҡаларҙың да бәхетле булыуын теләйәсәк.
Әҫәрҙең асылы шунда: яҙыусы үҙ бәхетен үҙендә генә түгел, ә халыҡтың бәхетле көнөндә – шат, тыныс йәшәүендә күрә. Тимәк, халҡыбыҙ бәхетле икән – ул да бәхетле. 

Тикшеренеү эшенең гипотезаһы тулыһынса раҫланды. Эйе, яҙыусының был фекерен уның шиғыр юлдары ла дәлилләй. 
“Йәшәү бәхете  - күңел сафлыҡта,
Йәшәү бәхете – дуҫлыҡ, сафлыҡта,
Йәшәү бәхете – илең, халҡың өсөн
Хеҙмәт аша тыуған хаҡлыҡта”.

